
        
            
                
            
        

    
	ПОЛЬ ДЕ КРАЙФ

	ПАУЛЬ ЭРЛИХ : ШИДЭТ СУМ

	“Улсын Хэвлэлийн Газар” Улаанбаатар хотноо 1977 онд эрхлэн хэвлүүлсэн “ПОЛЬ ДЕ КРАЙФ : НЯНГИЙН АНГУУЧИН” номоос

	Цогт охин тэнгэр сангийн захиалгаар Цагаан бамбарууш хэвлэлийн газарт 2021 онд цахим хэлбэрт хөрвүүлэв.

Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ПАУЛЬ ЭРЛИХ : ШИДЭТ СУМ

	 

	I

	Хоёр зуун тавин жилийн өмнө бодит баримтыг няцалтгүй эрэлхийлэгч Левенгук Антони «шидэт нүдээрээ» харж, нянг үзээд энэ бүх түүхийн эхийг тавьжээ. Тэгэвч түүний микроскоп гэх бичлийн дуранг «шидэт нүд» гэж нэрлэсэн хэн бүхнийг түүний бие голландын үл тоомсорлох инээвхийллээрээ шагнах нь эргэлзээгүй агсан болой. 

	Манай энэ түүхийг (алив нэгэн зохистой сайхан түүхэнд байвал зохих) өлзийтэй сайхан төгсгөлд хүргэсэнд Пауль Эрлих болбол тун хөгжөөн наргиантай хүн байжээ. Энэ хүн өдөрт хорин тав хүртэл ширхэг янжуур татаж нэгэн том аяга шар айраг (бүр нийтийн өмнө) лабораторийн хуучин ажилтнуудтайгаа ууж, өөр бас арав гаруй аяга тийм шар айргийг Герман, Англи, Америкийн ажил нэгтэнтэйгээ хувааж уухаас буцахгүй хүн байжээ. Бүрнээ орчин цагийн хүн байтал байн байн давтан хэлдэг, 

	— Нянг шидэт сумаар буудаж сурах хэрэгтэй! гэсэн алдарт үгээрээ дундад эртний ямар нэгэн юмыг санаанд оруулдаг хүн болой. Нөхөд нь түүнийг хөгжөөнтэйгөөр даажин тохуу хийх бөлгөө... Дайснууд нь түүнд «уран зөгнөлт доктор» хоч өгсөн ажээ. 

	Юутай ч гэсэн Эрлих явж явж өнөөх ид шидийн сумаа бүтээсэн билээ. Энэ суут алхимич бүр нэн ч гайхамшигтай нэгэн зүйлийг хийсэн. Үүнд: түүний бие алуурчны дуртай хор болох нэгэн эмийг хүний амь насыг аврах агуу их арга хэрэглүүр болгож хувиргасан билээ. Хүнцлийн хорыг яр тэмбүү өвчин гэгдэх эрэг хэлбэрийн цайвар нянгийн эрхшээлээс хүн төрөлхтнийг чөлөөлөгч болгож туурвисан хүн болой. 

	Пауль Эрлих Силезид 1854 оны гуравдугаар сард төржээ. Бреславлийн гимназид дунд боловсролыг олж авсан агаад нэгэн удаа уран зохиолын хичээлийн багш «Аж төрөл гэгч мөрөөдөл мөн» гэсэн зохион бичих сэдэв өгсөнд энэ авьяаслаг залуу жийд дор дурдах зүйлийг бичсэн байна. 

	«Амьд ахуйн үндэс нь исэлдлийн хэвийн явцад оршино. Мөрөөдөл гэгч манай тархины үүргийн үр дүн болой. Харин тархины үүрэг гэгч болбол аанай л исэлдэл мөн болохоос зайлахгүй! Мөрөөдөл гэдэг бол тархины фосфоржилтын охь ханд мэт нэгэн зүйл бий» гэжээ. 

	Энэ мэт дураар дунгинасны төлөө, мэдээж, хэрэг муу дүн авсан байлгүй яав гэж! Гэвч түүний бие цаг ямагт муу дүн авдаг байжээ. Гимнази сургуулиасаа анагаах ухааны сургуульд буюу чухамдаа хоёр буюу гурван анагаах ухааны сургуульд орсон нь түүний бие «мөнхийн оюутны» төлөвийн хүн байснаас ажээ. 

	Бреславль, Страсбург, Фрайбург болон Лейпцикийн анагаах ухааны факультет дацангуудын үнэлэлтээр болбол Пауль Эрлих хэзээ ямагт ер бишийн оюутан байлаа. Энэ үнэлэлт саналаас үзвэл түүний бие хамгийн жигшим оюутан байсан гэнэ. Энэ нь Пауль Эрлих өвчтөнийг амжилттай эмчлэхийн тулд зайлбаргүй хэрэгтэй гэж үздэг агсан шинжлэх ухааны нэгэн түм тавин урт нэр томьёог тогтоох дургүй байсан гэсэн үг ажээ. Энэ бол эсэргүүцэн боссон залуу ажээ. Энэ хүн Луй Пастер химич, хөдөө тосгоны их эмч Роберт Кох хоёрын манлайлж агсан хувьсгалт урсгалын талын хүн ажээ. Профессор нар нь түүгээр хүүр задлуулж, хүний биеийн байгуулалт судлуулдаг байжээ. Гэтэл Пауль Эрлих үүний оронд биеийн элдэв мөч чацаас маш нимгэн хальс мэт мах элж хэрчиж аваад тэр хэрчмээ аналиний гайхамшигт хурц тод будгаар буддаг байжээ. Тэр будгийг нэг бол худалдаж, эсвэл зээлдэж, үгүй бол багш нарын хараажаар тэдний хамар дороос нь хулгайлан авдаг байжээ. 

	Энэ ажил чухам яагаад тэгтэл их таалагддагийг өөрөө ч хэлж эс мэдэвч (хэрэв аяга шар айраг уухын зуур явуулах эрдэм шинжилгээний халуун маргааныг эс оруулбал) гялтганасан будгийг янз бүрээр хольж хутгаж үзэж суухаас илүү жаргал цэнгэлийг энэ хүн үхэн үхтлээ ер мэддэггүй байжээ. 

	— Хүүе Пауль Эрлих, та энд юугаа хийгээ вэ? гэж профессор Вальдейерийг гайхан асуухад

	— Онц юмгүй, профессор минь! Би будгаар л жаал зугаа дасгал хийсэн юм гэдэг ажээ. 

	Пауль Эрлих Роберт Кохоос арван насаар залуу ажээ. Кохоос боомын савханцрыг туршлагаар хүн амьтанд үзүүлж агсан тэр өдөр Эрлих цав хийтэл Контеймийн лабораторид сууж байсан юм санжээ. 

	Кохыг анх түрүүн харцаа тусгахаас аль өмнө Эрлих өвчтэй элгийг будаж сүрьеэ өвчний үүсгэврийг олж харсан ажээ. Тэгэвч түүнд Кохын боловсрол, ажигламтгай чанар байгаагүй тулд энэ өнгөт бяцхан савханцрыг талстын зүйлд тооцож билээ. Тэгээд тэр тухайгаа 1882 оны гуравдугаар сард Берлиний физиологийн хуралдаанд сууж, эрдэмтэн Кохоос сүрьеэгийн нянг нээсэн тухай илтгэл тавьж байхад нь тэр үдэш гэнэт Эрлих эргэж санасан болой. 

	— Энэ бол миний эрдэм шинжилгээний аж төрөлд хамгийн сэтгэл догдлуулсан зүйл байлаа гэж Эрлих олон жилийн хойно хэлжээ. 

	Түүний бие Коход ажиллахаар очив. Тэгээд Коход сүрьеэгийн нянг будах хамгийн хурц уран ухаантай аргыг зааж сургасан нь одоо цагт бараг өөрчлөгдсөн юмгүй хэрэглэгдсээр байгаа ажээ. Ингээд Пауль Эрлих нянгийн ангуучин болов. Сэтгэл нь хөөрч бадраад сүрьеэгийн савханцартай даруй барилцаж авсан юм. Тэгтэл ханиалга хатангир өвчин тусаад арга буюу Египет оронд яаран одохоос өөр аргагүйдсэн билээ. 

	 

	 

	II

	Эрлих тэр үед гучин дөрөвтэй байжээ. Хэрэв мисирийн газар үхсэн болбол, мэдээж хэрэг, нэг бол бүрмөсөн мартагдаж, эсвэл будгийг шүтэн биширдэг хөгжилтэй мөртөө мөрөөдөгч, бүтэмжгүй хүн байсан гэж түүхэнд орох байлаа. Түүний бие динамик машины их эрчимтэй хүн. Хүнийг эмчлэхийн зэрэгцээгээр бас нянгийн ан хийж болно гэж боддог ажээ. Берлин хотын их сувиллын газрын ерөнхий эмч байхдаа энэ хүн ган болд мэт хатуу ухаан мэдрэлтэй байсан тул зовлон шаналгаа ихтэй эмчилгээ хийлгэж байгаа хашхичин ёолох, найдлагагүй болсон өвчтөний үхэл хатал, алин ч ялгалгүй түүний оюун мэдрэлд тун бага нөлөөлдөг байжээ. Тэднийг эмчлэх л хэрэгтэй! Тэгэхдээ сохроор тэмтрэх биш, жинхэнэ ёсоор нь эмчлэх хэрэгтэй. Ингэж тунгаан боддог нь түүнийг муу эмч болгожээ. Юу гэвэл доктор хүн аварч тусалж чадахаас өнгөрсөн хүндээ ч гэсэн анхааралтай аятай талтай хандаж байх үүрэгтэй ажээ. Эрлихийн толгойд хэзээ ямагт элдэв хоосон санаа уран сэтгэмжийн зүйл чигжээстэй явдаг учраас түүний бие улам ч нүдэнд хүйтэн эмч болсон байна. 

	Өвчтөнөө үзэж байхдаа энэ доктор арьсан доогуур нь шагайж хараад байх шиг санагддаг байжээ. Түүний нүд төгс төгөлдөр болсон нян болон хувирдаг ажээ. Тэгээд түүний бие химийн нарийн төвөгтэй нэр томьёо болохоос өөр юмгүй зарим эд эсийн барим тавим амьд бодсыг нүдэндээ илхэн үздэг ажээ. Хүний амьд махан бод гэдэг бол эрдсийн будгийн нэг адил хажуу бөөрөөрөө хэлхэлдсэн бензолын цагаригийн элдэв хослол мөн биз. Пауль Эрлих махан бодын цоо шинэхэн онол бүрийг тоомсорлолгүй орхиод өөрийн хуучин маягийн хачин сонин махан бодын химийг зохион гаргасан байна. 

	Энэ мисирийн газраа үхсэн болбол бүтэмжгүй хүн болж дуусах агсан билээ. Гэтэл үхсэнгүй. 

	— Би амьд амьтныг будна. Амьтны хими будгийн минь химитэй төстэй. Хэрэв би түүнийг амьд янзаар нь будаж амжвал тэр талаар олон юм мэдэж чадах сан даа гэж Эрлих гэнэт боджээ. 

	Энэ хүн метилийн цэнхэр гэдэг хайртай дуртай будгаа авч чандаганы чихний муу цусны судалд тарив. Энэ будаг цусны судасны голдирлоор тэр амьтны бүх биед тарж, мэдрэлийн судасны мэдрэмхий үзүүрүүдийг цэнхрээр будсанаас ер хэтэрсэнгүй. Юутай хачин хэрэг вэ? Эрлих нэгэн хувийн төдий хугацаанд шинжлэх ухааны догь их мэдлэгээ таг мартаж билээ. 

	— Тийм болбол метилиний цэнхэр өвчнийг дарж магадгүй болов уу? гэж Эрлих биеэсээ асуугаад бодож түдсэн ч үгүй тарчлан зовсон эмчлүүлэгч амьтандаа өнөөхийг тарьж үзжээ. Өнөөх амьтан нь зарим нэг хүндрэлийг амсаж эдэлсэн байж болох боловч тэрхүү элбэрүүлэгчид нь айж сүрдэх тэргүүтэн бэрхшээл садаатай тулгарсан учир туршлагаа зогсоожээ. Махан бодын хэдэн зуун янз эс эдээс ганцхан эс эд тийш метилийн цэнхрийн тэмүүлдэг хачин шинж чанар нь явж явж Эрлихийг ид шидийн суманд нь хөтлөн аваачсан уран хоосон сэтгэмжийн үзэл бодлоо зохиоход нь түлхэц болсон байна. 

	Түүний бие урнаар зохион сэтгэсэн нь:

	Амьд махан бодын эд эсийн дотроос дан ганц эс эдийг буддаг будаг хэрэв байдаг бол эс эдийн дотор нялзаан хураагдах биш харин энэ эс эд рүү довтолж байгаа нянг буудаад алчихдаг будаг байх л ёстой доо гэнэ. 

	Арван таван жил илүү гаруй хугацаанд Эрлих үүнийг мөрөөдөн явсаар адаг сүүлд нь зорьсондоо хүрсэн байна. 

	1890 онд Эрлих мисирийн газраас эргэж ирээд Берлин дэх Роберт Кохын шинжилгээний газар бас л ажиллав. Энэ дүнсгэр баргар байгууллагад Эрлих амь сүнс оруулсан бөлгөө. Роберт Кох шавийнхаа элдэв хурц өнгийн будагтай шил савны уртын урт эгнээгээр бялбалсан эмх журамгүй атлаа уран зургийн юм шиг лабораторид хааяа орж

	— За Эрлих хонгор минь! Таны олон туршлага өнөөдөр бидэнд юуны тухай хүүрнэх гэж байна? гэнэ.

	Энэ нэгэн өгүүлбэр эрдэмт багш Кохын зулай дээрээс нь умбаран буух үнэнхүү улаймжтай баахан тайлбар, баталгаа нотолгоо, зураг туршлагын зүйлийг даллан дууддаг ажээ. 

	— Хайрт Эрлих минь, хоромхон хүлц! Би дагаж сонсож амжихгүй байна. Жаахан ухамжтай тодорхой тайлбарлаж үзээч гэж Кох хэлэхэд

	— За, дуртайяа тэгье, доктор минь! Жаахан азнаарай! гэж Эрлих дуу алдаад дуржигнуулахаа зогсолтгүйгээр хэсэг цэрд шүүрэн авч өвдөг сөхрөн суугаад лабораторийн шалан дээр хачин жигтэй диаграмм зураг зураад гарчээ. Тэгээд

	— За энэ дээ! Одоо та ойлгов уу? Тодорхой юу? Тийм үү! гэнэ. 

	Пауль Эрлихэд ямар ч догь зан, тэвчээр тэсвэр огт алга бөлгөө. Энэ хүн эрх танхилзуур жаал шиг гартаа дайралдсан бүхнийг өнөөх зураасан зургаараа сараачна. Цамцныхаа энгэр дээр ч зурна. (Үүнд гэргий нь цухалддаг ажээ.) Хэрэв зохих цагт нь хурдан босож зайлж эс амжвал хамт ажиллагсдынхаа нуруун дээр боловч зурчхаж мэднэ. 

	Энэ мэт эмх замбараагүй хэчнээн байлаа ч гэсэн түүний бие туршлагын ажил дээрээ очихоор нэн ч нарийн чанд хүн мөн болоод энэ нягт нямбай нь ч явж явж шидэт сумаа олоход нь тус болсон ажээ. 

	 

	 

	III

	Хөгжөөнтэй, даруухан зантайн эрхээр Эрлих сайн нөхөд амархан олж авдаг боловч үүний хажуугаар төдий л тэнэг хүн биш тулд энэ нөхдийн нь тоонд бас нөлөөтэйхэн хүн оруулахыг хичээдэг ажээ. 1897 онд энэ хүн гэнэт «Пруссын Вангийн тарилга шинжилгээний газар» гэсэн сүржин чамин нэртэй хувийн лабораторийн захирал болчихсон байлаа. Энэ институт нь Берлиний ойролцоо Штеглицэд байж, байдгаасаа хоёрхон тасалгаанд төвхнөсөн ажээ. Түүний нэгэнд урьд талх барих газар байжээ. Нөгөө бага шиг нь морины хашаа байжээ. 

	Пастерын вакцин тарилга, Берингийн цусны шингэн тэргүүтний савангийн хөөс мэт амар хялбархнаа хага үсрэн бутарч байсныг дурсан санахдаа Эрлих

	— Ажил маань хангалттай нарийн нямбай биш байгаад л манай бүх бүтэлгүй явдлын шалтгаан байгаа юм. Хор, вакцин, цусны шингэний үйлдлийг захиран мэдэж байгаа математикийн ямар нэг жам зүй эрхбиш л байх учиртай гэж хэлдэг байжээ. 

	Тэгээд аманд нь янжуур байнга зуулттай явдаг, гал маягийн хоосон зөгнөн сэтгэмжлэгч энэ хүн хорт халдварт шөлний дусал, амь аврах цусны шингэний зохих тоо хэмжээг зураасан хэмжүүр бүхий хуруу шилнээ үлгэрлэж жишишгүй яг таг хэмжиж, тайлбарлаж, шүүн бодож, лабораторийн хоёр харанхуй өрөөнд урагшаа хойшоо хөлхөн байдаг болжээ. 

	Ийнхүү ажиллахын хэр хэмжээгээр, далайн гахайн бүхэл хороо арми хойд насныхаа ертөнцөд тонилохын хэр хэмжээгээр Эрлих онолд нь дүрэм жамаасаа илүү олон гажилт байгааг олж үзжээ. Үүнд түүний бие өчүүхэн ч дөртсөнгүй. Харин ер бишийн ургуулан бодохын чадлаараа энэ гажилт бүхэнд жижигхэн шинэ нэмэлт хууль бодож олон, улам улам хачин томьёолол хавсарган нэгтгэсээр адаг сүүлд нь түүний өнөөх «дархламжийн дотор хажуу бөөрөөр хэлхэлдэхийн» алдарт онол нь юуг ч тайлбарлахгүй, юуг ч тааж дүгнэсэн юмгүй, толгой тархины хоосон гаранга болж хувирсан бөлгөө. Пауль Эрлих дархламжийн дотор «хажуу бөөрөөр хэлхэлдэхүйн» солиотой онолдоо үхэн үхтэл итгэсээр байж билээ. Дэлхий дахины шүүмжлэгчид энэ онолыг товрог болтол бут ниргэж байсан боловч Эрлих ер бууж өгсөнгүй бөлгөө. 

	1899 онд Эрлих зарим нэг пүршийг дарж, нөлөө ихтэй найз нараа тослон бялдаж гэнэт Стеглицын лаборатори юугаа хураан баглаж, ерөнхий тогооч бөгөөд шил сав угаагч эрхэм хүндэт Кадерейтийнхээ хамт анагаах ухааны их сургууль, эрдэм шинжилгээний дуулиан шуугиан ихтэй Берлин хотонд «уучил!» гэж хэлээд Майн мөрний эрэг дэх Франкфүрт хотноо шилжин иржээ. Яах гэж тэр бил ээ? гэвэл химийн уран мэргэжилтнүүд маш сайхан өнгө будгийн гайхамшигт багцыг боловсруулан гаргаж байдаг олон фабрик Франкфүрт хотын хавьд байдагт хамаг учир нь байжээ. Эрлихт үүнээс өөр юу хэрэгтэй вэ? Түүнээс гадна Франкфүрт хотноо нийгэмлэгийн санал бодлоороо алдар нэр гарсан баян жүүд нар аж төрдөг байжээ. Эрлихийн бодлоор болбол шидэт сумыг олоход дөрвөн том «G» хэрэгтэй байсан ажээ. Үүнд Geld-мөнгө, Geduld-тэвчээр, Geschjck-чадамгай, Glück-аз дөрөв болно. Тийнхүү Эрлих Майн дахь Франкфүрт хотноо хүрч иржээ. Чухам үнэнийг өгүүлбэл үнэлж баршгүй Кадерейтийн илтгэн хэлснээр «Бид Майн мөрөн дээрх Франкфүрт хотноо хүрч ирсэн» гэх бөгөөд энэ хүний дал мөрөн дээр энэ л бүх элдэв будгийн батарей, бал харандаагаар эрээчиж норойлгосон химийн өдий төдий баглаж боон зөөвөрлөх үнэнхүү чөтгөр шулмын хүнд ажил тохогдсон бөлгөө.

	Энэ номыг уншаад нянгийн сайн ангуучны ганцхан л хэв төлөв байдаг гэж бодож болохтой байсан нь юү вэ гэвэл гагцхүү байдаг чадлаараа өөртэйгөө ажилласан нянгийн бусад аягуучдад бага анхаарал тавьдаг номоос байгальтай илүү дуртай ажиллахыг эрхэмлэдэг ийм л нэг хэв төлөвийн судлагч болой. Пауль Эрлих бол өөр үүлдрийн хүнд хамаарах ажээ. Түүний бие түмэн бодсыг төдий л сонирхохгүй, байгалийг ажиглах түүний бүх ажиглалт гэвэл түүний цэцэрлэгт байж, цаг уурын байдлыг урьдаас зөгнөж өгдөг бяцхан бах мэлхийн төдий болой. Тэгэхдээ Карейтийн нэг гол үүрэг бол энэхүү бах мэлхийд хангалттай олон батгана олж өгөх явдал болно. Пауль Эрлих хамаг мэдлэг, санаа сэдлэгээ номоос олж авдаг байжээ.

	Түүний хамаг аж төрөл нь эрдэм шинжилгээний ном зохиолын дунд өнгөрч байлаа. Энэ хүн химийн бүх сэтгүүлийг мэддэг бүх хэлээрээ, бас мэдэхгүй хэдэн хэлээр захиалан авдаг байжээ. Лабораторид нь зөндөө ном хөглөрсөн байх тулд хүн орж ирэх тухайд Эрлих «Та суугтун!» гэж уриалгахан хэлэх боловч суух газар ер алга байдаг санжээ. (Хэрэв Эрлих пиджакаа өмсөхийг мартчихаагүй байвал) Түүний пиджак хүрмийн халаасан өвөр бүрээс элдэв сэтгүүл ёрдойн цухуйж байдаг асанжээ. Өглөө түүнд кофе цай авчирч өгдөг шивэгчин түүний унтлагын өрөөгөөр дүүрэн үнэмшихийн аргагүй олон номын овоолоостой бартаанд таварцаглан унадаг байсан билээ. Үнэтэй тамхи, ном хоёрт хэтэрхий дур шуналтайн эрхээр Эрлих ямагт мөнгөөр гачигдаж явдаг байжээ. Оготно хулгана түүний кабинетад байх хуучин диван хийгээд хөглөрсөн их ном бичиг дотор нь аятайхан хөеө үүр, ноохой засаж авдаг байжээ. 

	Энэ хүн адгуусан амьтны гэдэс дотор, хүний ялгадсыг будах ажлаа хийгээгүй цагтаа адбиш ном барин суудаг заншилтай болой. Уул номд байгаа хамаг чухал юм нь даруй Эрлихийн тархинд юүлэгдэж, түүний уран сэтгэмжийн үзэл бодолд тэжээл болоод дэлгэрүүлэн хэрэглэхийг нь хүлээн авдаг асанжээ. 

	1901      онд энэ хүн Альфонс Лавераны судлалын тухай уншаад чухамдаа үүнээс эхлэн шидэт сумыг эрэх найман жилийн эрэл нь эхэлсэн байна. Лаверан хумхааны нянг нээсэн нь илэрхий болоод сүүлийн үед түүний бие трипанозомагийн талаар шургуу ажиллаж байсан цаг ажээ. Адуунд бүх бөгсөн биеийг нь гэмтээдэг Кадерийн өвчин гэгчийг үүсгэдэг энэхүү сүүлэрхэг албин чөтгөрийг хулгана оготнод тарьж шинжлээд Лаверан зуун хулгана өвчилбөл трипанозома зуун хувь үхүүлэх чадалтайг магадлан олж чадсан байна. Дараа нь оготнын халдвар авсан арьсанд хүнцэл тарьж үзвэл зарим нэгэн сайжралыг оловч явж явж нэг ч хулгана эс эдгэрэв. Альфонс Лавераны магадлан тогтоосон нь энэ төдий болой. 

	Тэгэвч энэ нь Эрлихийн гал дөлийг бадраахад хүрэлцээтэй зүйл байжээ. 

	— За энэ чинь миний зорилгод таарах сайхан нян юм даа. Нэгд, том хэмжээтэй, харж ажиглахад хялбар юм. Хоёрт, энэ нян хулганын дотор сайхан үржиж, тэдгээрийг гайхамшигтай тогтмол үхүүлдэг байна! Шидэт суманд үүнээс сайхан бай юу байх сан бил ээ? Аяа би ядаж ганцын зэрэг өчүүхэн хулганын амийг төгс авран чадах нэгэн будаг олдог болбол юутай сайн билээ!

	 

	 

	IV

	1902      онд Пауль Эрлих энэ ажилдаа орлоо. Энэ хүн нүд царгим гялалзаж гялтганасан будаг шудгийн бүх арми юугаа дайчин жагсаалд эмхлэн байгуулав. 

	Бохир шилнүүдийн өнгө бүрийн зүймлээр чимэгдсэн олон шүүгээнийхээ өмнө явган суугаад Эрлих

	— Жи-шиг-гүй-еэ! гэж дуу алдах бөлгөө. 

	Түүний бие ихээхэн хэмжээний бэлтгэл хулгана базааж авсан байна. Бас хамгийн үнэнч, хичээнгүй зүтгэлтэн туслагч япон доктор Шиг гэгчийг олж авсанд тэр хүн хулгана оготныг нь залхуугүй арчилж байхын дээр трипанозоматай дусал цус авах гэж тэдгээрийн сүүлнээс өчүүхэн хэсгийг огтлон танаж, бас тарилгын цус авах гэж өнөөх сүүлийг бас танаж огтлох зэргээр ер нэг үгээр хэлбэл дан ганц япон хүний тэвчээр болон чадлыг шаламгайгаар шаардах бүх ажлыг нь залгуулан байжээ. Үхлээ хүлээсэн далайн гахайн хамтаар Кадерийн өвчний гайтай түйтэй трипанозомагийн анхныхыг Парис хотын Пастерын институтээс хүлээж авсан ажээ. Энэхүү трипанозомаг нэг, хоёр, гурав дахь хулганад тарих зэргээр энэ ан авлалт эхэлжээ. 

	Тэдгээр нь таван зуу орчим янз бүрийн будгийг амсаж үзжээ. Энэ Пауль Эрлих юутай эгэл бүдүүн, эрдэм шинжилгээний биш ангуучин билээ! Анхны завь хийсэн хүн л сэлүүр хийх чилгэр сайн модны зүйлийг чухам энэ мэт эрж, анхны хүй нэгдлийн дархан элдэв олон төмөрлөгийн дундаас илд хийх сайн хэрэглэгдэхүүн олохдоо яг энэ мэтээр эрж байсан болов уу. Товчилбол мэдлэг олж авах хамгийн эртний хүний арга мөн байлаа. Энэ бол суух хөлрөхийн арга байжээ. Эрлих нь суугаад, Шиг нь хөлрөөд л байжээ. Нэг будагт хулгана нь хөхрөөд ирнэ. Нөгөө будагт нь хулгана шарлаад ирнэ. Гэтэл Кадерийн өвчний хараал зүхэлт сүүлэрхэг трипанозоманууд хөөрхий мэрэгчдийн муу цусны судлаар цаашид хөгжилтэйгөөр зугаалан, тэдгээрийг зуугаас зуун хувь үхүүлэн авай. 

	Эрлих улам ч их янжуур татдаг болов. Тэр битгий хэл шөнө сэрж янжуур татдаг болжээ. Түүний бие улам их минералын ус уух болж улам их ном унших болоод, заримдаа бүр хэтрээд нэг ч будаг трипанозомаг алж чадахгүй байгаа явдалд бурхан тэнгэр толилсон ч огтхон гэм буруугүй хөөрхий Кадерейтийн толгой руу өнөөх номоороо шиддэг болжээ. 

	Түүний лаборатори нь өргөжив. Майн мөрний эрэг дэх Франкфүрт хотын гэнэн хонгор иргэдэд болбол Пауль Эрлих байгаль түмэн бодсын бүх нууцыг мэдэж, агуу их бодолдоо цаг ямагт дарагдан, дэлхий дахины хамаг юмыг мартаж явдаг алдарт эрдэмтэн мөн байлаа. Нэн ялангуяа түүний үүлгэр дүүлгэрийн учир гойд сэтгэл хөдлөн ханддаг байжээ. Ураг удмынхаа ямар нэг баяр ёслолын хэргийг өөртөө сануулахын тулд доктор Эрлих өөртөө ил захидал бичдэг гэлцдэг байжээ. 

	— Юутай ариун санаа билээ! Ямар санаа сэтгэлтэн гэлтэй вэ! Юутай гүн гүнзгий сэтгэгч билээ! гэж түүнийг өглөө болгон институтэд нь хүргэж өгдөг морь тэрэгчид ярилцдаг байжээ. 

	— Энэ ёстой суут хүн дээ! гэж шарманка хөгжимчид өгүүлдэг бөгөөд тэднийг лабораторийн цэцэрлэгт хөгжөөнтэй бүжгийн ая наадуулах гэж Эрлих долоон хоногт нэг удаа урьдаг байжээ. 

	— Энэ хөгжөөнтэй хөгжмийг сонсохлоор миний хамаг шилдэг санаа бодол минь толгойд орж ирдэг гэж утга зохиол урлаг, гүн утгын хөгжимд огт дургүй Пауль Эрлих хэлдэг бөлгөө. 

	— Энэ юутай агуу их мөртөө ардчилсан хүн билээ, гэж Франкфүрт хотын сайхан сэтгэлт иргэд хэлэлцэж, түүнд их л хайртайн учир нэг гудамжийг түүний нэрээр нэрлэж билээ. Түүний бие эсэн мэнд ахуйдаа домогт орсон болой. 

	Түүнийг бишрэн талархагчдын дунд басхүү баян хүн олон ажээ. 

	1906 онд түүний аз шовойжээ. Тэр жил банкны эзний бэлэвсэн эм Франциска Спейер гэгч Георг Спейерийн нэрэмжит институт барьж байгуулах, төхөөрөмж болон хулгана оготно худалдан авах мөн түүнчлэн тэр битгий хэл Эрлихийн цаасан дээр зохион олсон тэр хачин найрлагыг боловч эвлүүлэн хутгаж, хамгийн нарийн төвөгтэй будаг зохиож чадах химич мэргэжилтэн урих тэргүүтэнд их хөрөнгө мөнгө хандивлажээ. Франциска Спейерийн Фраугийн энэ мөнгөгүй байсан бол эдүгээ та бүхний үзтэл судлаач шинжээч нараар пиг дүүрэн бүхэл бүтэн фабрикт тохирсон ажил гэмээр шидэт сумаа Эрлих хэзээ нэг цагт туурвин чадах нь хараахан юу л байсан бол доо. Энэ байгууллагыг манлайлаад Эрлих өдөртөө мянган автомашин хийж гаргадаг баян их пүүсийн ерөнхийлөгч шиг, химич нар болон нянгийн ангуучдын бүхэл бүтэн армийг захиргаандаа авсан билээ. Үүний зэрэгцээгээр түүний бие урьдын энгийн байдлаа хүнтэй харилцахдаа бүрнээ хадгалж, хэзээ ч «янз маяг үзүүлдэггүй» байжээ. Энэ хүн өдөржин нэг лабораториос нөгөөд нь гүйж холхин лабораториос лабораторийн хооронд холхин, доод хүмүүстэйгээ тоглоом шоглоомоор хараалцан, нуруу дал мөрийг алгадан хувийн алдаа оноо, бүтэлгүй явдлаа ярих зэргээр өнгөрөөнө. Туслагчид Таны туслах нар чинь таныг нэг л хэвийн биш гэж үздэг гэж ярихад Пауль Эрлих хөгжилтэйеэ тас тас инээдэг байжээ. Энэ хүний эс байх газар гэж үгүй. Тэгэвч түүнийг цаг ямагт амархан олж болдог байжээ. Учир нь байшингийн хонгил гудмаар

	— Хүүе Ка-дерейт там-хи! гэх буюу эсвэл, — Хүйе Каде-рейт аа минералын ус өгөө-рэй! гэж хүнгэнэх түүний дуу өдөржин сонстож байдаг ажээ. 

	 

	 

	V

	Будаг шудгаар оролдоод юу ч бүтсэнгүй. Химич нар нь түүнийг дотроо маанаг амьтан гэж хараацгаадаг ажээ... Гэтэл нэгэн удаа Эрлих кабинетдаа ном овоолчхоогүй үлдсэн цорын ганц сандал дээрээ суугаад нэг химийн сэтгүүлээс шинэ зохион олсон эмийн тухай уншиж байжээ. Тэр эмийг «Атоксил» гэж нэрлэсэн нь «хоргүй» гэсэн үг ажээ. Хоргүй гэнэ ээ?! Атоксил нойрмогийн өвчнөөр өвчилсөн хулганыг бараг л эдгээчихдэг байна. Атоксил харин нойрны өвчин тусаагүй хулганыг алчихдаг байна. Атоксилийг Африкийн зол муут хар арьстнуудад туршиж үзжээ. Тэднийг эдгээгүйг нь эдгээсэнгүй атал үүний зэрэгцээгээр тэд унтаагийн өвчнөөр үхэхээсээ өмнө асар олон хар арьстан атоксилээс болж таг сохорсон байна. Товчилбол түүнийг зохион олсон хүмүүс нь хэрэв амьд мэнд байвал тэднийгээ нүүрийг улайлгах ёстой туйлын аюултай, домчийн арга чаргын эм ажээ. Түүний бүрэлдэхүүнд аанай л бензолын цагариг басхүү оролцсон нь даруй нүүрстөрөгч сүүлээ хазах гэж эргэлдэж байгаа хав шиг дугуйран хойно хойноосоо гүйлдэгч устөрөгчийн зургаан атом, дээр нь устөрөгчийн дөрвөн атом, жаахан аммоний, тун сүрхий хортой гэдэг нь нийтэд илэрхий болсон жаахан хүнцлийн хүчил (исэл?) оржээ. 

	Эрлих, атоксилийг зохиосон химич нараас үүний найрлагыг бүр өөрчилбөл уг эм задраад алга болно гэж сануулсныг сайн мэдэх атал

	— Үүний зарим зүйлийг жаахан хувиргаад үзнэ ээ! гэж хэлжээ. 

	Өдөр дараалан үдийн хоол идсэний дараа Эрлих орчлон дэлхийн ямар ч химийн лабораторитой огт адилгүй лабораторидоо ганцаар юм нухаад байдаг болжээ. Энэ кабинетад юм нэрэх гуурст шил сав, шилэн гүц, халуун савын аль аль нь алга, ядахдаа дэнс жин хэмжүүр ч алга ажээ. Энэ кабинет хөдөө тосгоны эмийн санчийн (тэр нь бас шуудан тасгийн эрхлэгч болой) лангуутай ав адил бүдүүн бараг зүйл агаад зөвхөн гол дунд нь хурц хурц өнгийн элдэв шингэн агуулсан, гаргагдахын талгүй эрээчиж сараачсан бичээстэй, хондоготой хондогогүй олон шил савтай юм үй зайгүй өрж тавьсан том ширээ байдгаараа л түүнээс ялгаатай ажээ. Шил бүрд чухам юу байгааг энэ хүн чөтгөр шулмын саруулхан ойтойдоо л мэддэг ажээ. Ой шугуй мэт олон шил сав дотроос хөх дөл бадамлаж байдаг толгойтой цорын ганц бензиний халаагуур лампаг даруухан шовойж харагдана... Ийм л лаборатори үзсэн ямар ч химич инээд алдалгүй тэсэх бил ээ?

	Энэ л газар Эрлих «Гайхалтай! Гайхамшигтай! Жишиггүй!» гэж эцэс хязгааргүй бөвтнөн Эрлих өнөөх атоксилтойгоо завааралдан ажээ. Энд ч түүний бие тэвчээр ихт Маркардт бүсгүйд өгүүллээ хэлж бичүүлж, хэнээр ч орлуулж болшгүй Кадерейтэд аянгын сүрт тушаалаа буулгадаг байжээ. 

	Адаг сүүлд нь энэ лабораторидоо ч Эрлих атоксилийг жаахан хувиргаж болно. Тэгэхдээ урьд санаж байснаас яльгүй бага өөрчилж, бензол хүнцэл хоёрын хослолыг алдагдуулалгүйгээр хүнцлийн тоогүй олон, бараг хязгааргүй олон эм найруулж болох юм гэдгийг тогтоожээ. 

	Эрлих тэгээд инээд хүргэм лабораториосоо малгай ч үгүй, гадуур цамц хүрэм ч үгүй ухасхийн гараад ерөнхий химич Бертхаймынхаа ажлын жигтэй сайхан кабинетад бөмбөгөн сум шиг шуугиад ороод явчихжээ. 

	— Атоксилийг хувиргаж болох нь ээ! Түүнийг хүнцлийн мянга түмэн зүйлийн бэлтгэмэл болгож болох юм байна! Хайрт Бертхайм минь дуулж бай, уул хэрэг юундаа байна вэ, сонс... 

	Ингэж хэлээд Эрлих цаасан дээр мянга түмэн янзын элдвээс элдэв уран сэтгэмжийн схем (загвар) зураад гарчээ. Бертхайм нь энэхүү «Хонгор хайрт Бертхайм минь сонс» гэдэг үгэнд тун ч тэсдэггүй ажээ. 

	Удаах хоёр жилийн туршид цагаан харх хулгана, цагаан оготнын хүмүүсээс бүрдсэн Эрлихийн бүх штаб чөтгөр албины зүйлийг дархалдаг тамын дархны газар шиг энэ институтэд тэсвэртэй шургуу ажиллажээ. Тэд өөрсдийн зохион олж чадсан хүнцлийн зургаан зуун зургаан янз бүрийн бэлдмэлийн зүйлээр эцэс төгсгөлгүй туршлага хийж байжээ. Химийн энэ хачирхалтай нэгдлүүдийн дотроос ямар нэг нь өвчтэй хулганад зарим нэг талаар нөлөө үзүүлэхэд штаб дахинаараа дотроо уужран

	— За ашгүй дээ. Зорьсондоо нэг хүрлээ! гэж дуу алдахад бэлхэн байдаг ажээ. 

	Гэвч энэ гайхамшигт эм нь Кадерийн өвчний галзуу догшин трипанозомаг устгахын хажуугаар хулганын цусыг ус болгон хувиргах буюу хорт шарлах өвчин үүсгэн үхүүлдэг болох нь удалгүй илрээд иржээ. 

	Уг бэлдмэлд хүнцэл хэр зэрэг бат нэгдсэнд хамаг хэрэг нь байжээ! Их тунгаар эмчлэх адгуусандаа дэндүү халтай мэт Эрлихэд санагдахад түүний бие уул амьтдыг олон давтагдах бага тунгаар эмчлэхийг оролдсон боловч энэ аргыг хэрэглэхээр өнөөх хүнцэлд дасал аваад үхэж өгөхгүй байхад харин хулганууд нь хэдэн зуугаараа үхээд байжээ. 

	Хүнцлийн анхан түрүүчийн таван зуун ерэн нэгэн зүйл бэлдмэл эмийн туршиц энэ мэт гунигтайяа өнгөрч билээ. Эрлих урьдын адил атомын урьд хожид дуулдаагүй сонин хачин хослолын тухай шидэт үлгэрээр сэтгэлээ тайтгаруулан, санаандаа дүрсэлж бодсон хүнцлийн нэгдлийн гаж этгээд шинэ томьёолол диаграмм зохиож зурж Бертхаймд шидсээр билээ. Гэтэл цаадах нь хэдий өчнөөн гүн гүнзгий мэдлэг чадал байлаа ч хэрхэвч ийм юм зохиохоор барьж авахгүй болой. Эрлихийг болшгүй юмыг болгоно гэж зүтгэдэгт нь туслах нар нь эгдүүцэн гутрах бөлгөө. Үүний хажуугаар Эрлихийн номхордоггүй бух шиг зүтгэдэг зөрүүдийн зан нь бас тэдэнд урам зориг оруулдаг байжээ. 

	Энэ маань ч солиотой сэдлэгч хүн дээ, гэж өөр хоорондоо хэлэлцэн атал аяндаа л өөрснөө бас санаачлан сэдэгч болж хувирч байжээ. Тийнхүү Пауль Эрлих биеэ хайр найргүй үрэн зүтгэсээр адаг сүүлд нь 1909 онд өлзий бүрдсэн өдөртөө тулж иржээ. 

	 

	 

	VI

	Түүний бие нэгэнт тавь гарч, хадан гэр нь ойртсон тул долоон хөл зовлогоо хайрлахгүй зүтгэж ажилласаар Пауль Эрлих мэдээж хэрэг, Бертхаймын туслалцаагүй бол насандаа ч олж эс чадах байсан өнөөх алдарт «606» гэгч бэлдмэл эмтэйгээ золгожээ. Энэ эм бэлдмэл болбол химийн маш нарийн нийллийн бүтээгдэхүүн мөн бөгөөд түүнийг бэлтгэж хийх явдал үүнийг үйлдэхэд эрхбиш хэрэгтэй эфирийн уур заавал ихээр шаардагддагийн улмаас тэсрэлтийн болон галын аюултай холбоотой ажээ. Үүнээс гадна тун ялимгүй агаар орвол гэм хоргүй эмийн зүйл биш аймшигт хор болон хувирч болох талтай учир хадгалахад нэн бэрх эм ажээ. 

	«Диоксидиаминоарсенобензолдигидрохлорид» гэмээх сүржин нэртэй «606» гэгч алдарт бэлдмэл эм ийм юм байсан ажээ. Үүнийг анхлан тарьсан дор Кадерийн өвчний улангасан догширсон үүсгэгчдээс ширхгийн төдий нь үлдэн хоцроод хань хамсаатандаа энэ аймшигт шинэ сониныг дуулгуулахгүйн тулд тэдгээрийг дуустал хүйс тэмтрэн хядаж, хулганын цусыг энэ чөтгөрийн хорлолоос бүрмөсөн ариутган цэвэрлэдэг авай. Үүний зэрэгцээгээр энэ бэлдмэл огтхон ч хоргүй болой. Хэдийгээр энэ бэлдмэлд алуурчны жигшүүрт хор болох хүнцэл нэвт шингэмэл боловч өчүүхэн ч хоргүй гээч! Энэ бэлдмэл хэзээ ч хулганыг сохолдоггүй, түүний цусыг эгнэгт ус болгож хувиргадаггүй, товчилбол ер ямар ч аюулгүй байжээ. 

	— Мөн ч өлзийтэйхөн өдөр байж билээ! гэж олон жил өнгөрсний хойно Кадерейт өвгөн ярьдаг сан. Бүр тэр үед түүний бие бараг хөлгүй болсон байсан боловч «эцэг» юүгээн өргөж арчлан мөн ч их гүйдэг байж билээ, энэ хүн! «606»-г нээхэд бид аргагүй нэг дэвхцэж билээ. 

	Ингээд «606» гэгч бол Кадерийн өвчнийг анагаадаг, хулганын амь, морины бөгсийг авардаг өчүүхэн ч хор хөнөөлгүй эм байж. Тэгээд цаашаа юу бол оо вэ? Тэнд Пауль Эрлих зэгсэн их эргэлзэлтэй нэг онолын тухай уншсанаа гэнэт санаад жинтэй цохилтоо хийж билээ. Германы амьтан судлагч Шаудин гэгчээс архины бөглөө гаргадаг бариул үгүй эрэгтэй төстэй, цайвар өнгийн нарийхан эрэг хэлбэрт нян нээсэн тухай бүр 1906 онд Эрлих Пауль уншсан бөлгөө. Шаудин энэ нянгаа цайвар цонхигор спирохета гэж нэрлээд энэ бол яр тэмбүү өвчин үүсгэгч мөн гэж баталсан байжээ. 

	(Ертөнцийн хамаг юм мэддэг) Пауль Эрлих энэ тухай, мэдээж хэрэг, уншсан боловч түүний ой ухаанд юу юунаас илүү Шаудиний дараах үг хадагдан үлдсэн нь:

	«Хонхигор спирохетаг бактериас илүү амьтны аймагт хамааруулж болно... Энэ нян юу юунаас илүү трипанозоматай төрөл садан юм. Спирохота, тэр битгий хэл, заримдаа трипанозома болон хувирч ч болно...» гэсэн үг ажээ. 

	Спирохета трипанозоматай төрөл садан гэсэн энэ санаа бол Шаудиний романтик ургуулан бодохын үр жимс болохоос хэтрэхгүй нь мэдээж хэрэг боловч Пауль Эрлихийн оюун санааг ихэд бадраажээ. 

	«Хэрэв цонхигор цайвар спирохета трипанозомагийн үеэл мөн болбол «606» бэлдмэл спирохетаад ч бас үйлдэл үзүүлэх учиртай. Трипанозомааг алдаг зүйл түүний төрөл садныг ч түүнчлэн алах болно...» гэж боджээ. 

	Институтийг тушаалаар өгөөмрийн өлгийн цасан мэт дарав. Эрлих улам илүү хатуу янжуур татдаг болов. Бүхэл бүтэн хороо сайхан эр чандага Георг Шпейерийн институтэд элсэн орж тэдэнтэй хамт нянгийн бяцхан шаламгай анчин С. Хата гэдэг япон хүн бий болов. Энэ Хата бол ертөнцийн хамгийн нямбай хүн мөний зэрэгцээгээр гайхалтай чадварлаг хүн байлаа. Энэ хүн нэг л ганцхан туршлагыг даруй даруйгаар арван хоёр удаа хийж чадахын дээр янз янзын арван хоёр туршлагыг нэг зэрэг хийж ч чадах хүн ажээ. 

	Хэт цайвар ч биш, дэндүү аюултай ч биш «606» бэлдмэл спирохетад нөлөөлдөг эсэх асуудлыг тодруулахын тулд энэхүү Хата уртын урт эгнээ олон туршлага хийхээр сэджээ. Энэ спирохета нь дан ганц тахианд л хөнөөлтэй бөлгөө. 

	Тэгээд юу болсон бэ?

	— Дуулдаагүй, үнэмшмээр ч үгүй ээ! гэж Пауль Эрлих дуу алджээ. Цусанд нь нян бужигнасан азарган тахиа, эм тахиануудад «606»-г нэгэнт таривал маргааш нь өнөөх тахианууд хөгжилтэйгөөр шахтнан байж, харин азарган тахианууд болбол тэдгээрийн дунд ихэмсгээр тээхэлзэн алхаж явсан. Товчилбол хамаг юм тэр тухайдаа гайхалтай бүтэж байжээ. 

	1909 оны наймдугаар сарын 31-ний өдөр гайхалтай сайхан сорлосон эр чандага хашсан торын өмнө Эрлих, Хата хоёр зогсож байлаа. Энэ чандагыг гаднаас харахад эв эрүүл мэт авч түүний зөөлөн арьсан дээр тус бүр хорин таван центийн зоосны хэмжээний хоёр ёозгүй муухай яр шархтай болой. 

	Энэ чандаганы арьсанд нэгэн сарын өмнө Хатаагийн үрж халдаасан цайвар цонхигор спирохета идэж яршуулсан ажээ. 

	Энэ ярнаас гоожиж байгаа зүйлээс нэгэн дуслыг авч Хата энэ нарийхан цайвар нянг ажиглахад тусгайлан тохируулсан гойдын бичил дуран дор тавьжээ. Бичлийн дурангийн харааны бараан талбарт хажуугийн гэрлийн нүд царгим туяанд сүүмэлзэж тоогүй олон мөнгөн өрөм эргүүлтэй төстэй үй түмэн цайвар спирохета бужигнан авай. 

	Хатаа хажуу тийш жаахан зайлж өгөв. Эрлих гялалзсан дурангийн гуурсаар шагайв. Дараагаар нь энэ хүн Хатааг харав. Тэгснээ чандагыг харав. 

	— За тарилга хий! гэж Эрлих товчхон хэлэв. Тэгээд шаравтар өнгийн «606» гэдэг уусмал хүнд өвчинтэй анх түрүүн тулалдан туршихаар чандаганы чихний муу цусны судсаар маш нарийхан гожгодон орлоо. 

	Маргааш нь тэр чандаганд ширхгийн төдий ч спирохета алга болоод шарх нь эгшиж хатаад цэвэрхэн хогжруугаар бүрхэгдсэн байв. Сар хүрэхгүй хугацаанд өнөөх яр шархнаас ажиглагдахтай үгүйтэй хоёр жижигхэн сорив ором үлдсэн байлаа. Иймд Эрлих

	«Хангалттай тун хэмжээгээр хийвэл анхны тарилгын дараагаар спирохета бүрмөсөн устаж болох нь энэ туршлагаас үзтэл ил» гэж бичиж болохтой болжээ. 

	— Энэ эм хоргүй, огтхон ч хоргүй! гэж Эрлих хүн бүрд ятган өгүүлсээр авай. 

	Тэгэвч шөнийн цагаар түүний бие кабинетдаа янжуурын утааны өтгөн манан дунд эргэн тойронд нь ойн тойнд оромгүй сүүдэр буулгасан уул шиг овоолсон ном сэтгүүлээр хүрээлэгдэн ганцаар суухдаа Эрлих Пауль биеэсээ

	— Энэ хоргүй юм биз дээ? гэж шалгаанам билээ. 

	Хүнцэл гэдэг чинь алуурчны дуртай хор шүү. 

	— Гэвч бид түүнийг юутай гайхалтай хувиргаж чадав аа! гэж Эрлих, биеэ тайтгаруулдаг болой. Хулгана зурам, чандагыг аварсан зүйл хүнийг алж ч бас болно... 

	— Лабораториос өвчтөний хэвтэрт шилжих алхам ч аюултай нь аюултай! Гээ боловч бид түүнийг яаж ийгээд хийх л хэрэгтэй дээ гэж Эрлих өөртөө хариу хэлээд түүний сайхан сэтгэлт бор нүд шийдэмгий шургуугийн гэрлээр гялалздаг сан. 

	Шөнө мэдэгдэлгүй өнгөрч, баяртай сайхан гэгээн тунгалаг шинэ өглөө эхэлнэ. Эр эдгэрсэн чандагатай, танил үнэр танартай лаборатори нь энэ. Хүнцлийг энэ бүх зургаан зуун зургаан нэгдэлд оруулж хувиргасан ид шидэт Бертхайм нь ч энэ байна! Үгүй үгүй энэ хүн алдахгүй байх шүү! Түүнд гудиггүй итгэж байсан эр эм бүх хүмүүс ч байна. Тэгэхлээр зоригтой үзээч! Шийдэх хэрэгтэй! Тэгээд анхны чандаганы нь яр шарх сорви болж хараахан амжаагүй байхад Эрлих найз Конрад Альт гэгчид

	«Миний «606» гэдэг шинэ бэлдмэл эмийг чи яр тэмбүү өвчтэй хүнд туршиж үзэж найрсаг ёс үзүүлэхгүй юу» гэж бичиж билээ. 

	Зэгсэн чанга зүрх зоригтой багачуул болох герман эмч нарын нэгэн адил Альт «Тэгэлгүй яах вэ!» гэж хариулсан нь мэдээж хэрэг. 

	Эрлихийн аж төрөлд хамгийн алдар цуутай 1910 он гарлаа. Энэ оны нэгэн өлзийтэй өдөр Эрлих Кенигсберг хотноо нэг эрдэм шинжилгээний Их хуралд морилон очиход түүнийг алга ташин угтаж билээ. Энэ алга ташилт тэгтлээ удтал нижигнэн байсан тул Эрлих илтгэлээ тавьж чадамгүй санагдаж байжээ. 

	Түүний бие явж явж шидэт сумыг яаж олсон тухайгаа сонсгожээ. 

	Өвчтөн хүнийг үхүүлэх буюу түүнээс ч дор тэнэг маанагийн агуй хонгил болгогч яр тэмбүү өвчний бүх аймшгийг дүрслэн үзүүлж Эрлих ярьжээ. Энэ хүмүүс мөнгөн усны эмчилгээ өргөнөөр хийлгэж, мөнгөн ус уулгаж, арьсанд нь үрж түрхэж, цусанд нь тавих зэргээр шүдээ яйрч унатал эмчлүүлсээр байтал ийм байдалд хүрдэг болно. Эрлих үхлээ хүлээж байсан хэдэн өвчтөний тохиолыг ярив. Тэдний амийг аварч эдгээн босгоход «606»-гаар нэг тариулбал барав гэж ярьжээ. Тэд арван хоёр килограмм хүртэл таргалж жин нэмсэн гэв. 

	Эрлих цайвар спирохетад хоолой багалзуур нь аймшигтай муухай идэгдсэний улмаас хэдэн сарын турш гуурсаар хоол идэж ууж байсан нэг зол муут хүний тухай ярив. Өдрийн хоёр цагт түүнд «606» гэдэг тариа хийсэнд түүний бие оройн хоолны үед хиамтай талх идэж байв гээч! 

	Яс нь тэгтэл их янгинан шаналгадгийн учраас жаахан унтаж зүүрмэглэх гэж олон жилийн турш морфи ууж байсан нэг золгүй эмэгтэйн тухай ярив. Түүнд «606» тарьсанд тэр шөнө ямар ч морфи зорфи уулгүй нам тайван бат бэх унтаад хоносон гэж ярив. Энэ ёстой гайхамшиг мөн билээ! Ямар ч эмгэд, оточ, хутагт, гарамгай эмч нарын эм тан, ханд, шүүс энэ мэт гарамгай үр дүн үзүүлж байгаагүй ээ!

	Цусны ямар ч шингэн, нянгийн шив шинэхэн ангуучны ямар ч цусны шингэ, ямар ч вакцин энэ «606» гэдэг бэлдмэлийн шидэт сумны авран тэтгэх, алан хөнөөх үйлдэлтэй жишихийн аргагүй ажээ. Тэр мэт галзуутай нижигнүүлэн алга таших явдал урьд хожид ер байгаагүй, гараа ч үгүй билээ. Тэгээд энэ мэт алга ташихын долоон зөв байсан нь хэзээ ч үгүй. Учир нь энэ өдөр Пауль Эрлих бүх шинжлэн судлаач нарыг шинэ замаар явуулсан байна. 

	Тэгэвч алив үйлдэл бүхэн эсрэг үйлдлийг даллан дууддаг билээ. Амьгүй материйн орчлонд баталгаа шаардахгүй үнэн байдаг зүйл Пауль Эрлих мэтийн хүний аж төрөлд ч бас дэлгэрүүлэн хэрэглэгдэх учир байдаг ажээ. Эрлих өөрийн «606» бэлдмэлээ сальварсан гэж нэрлэсэн ажээ. Дэлхийн өнцөг булан бүрээс энэ сальварсаны захиалга ирэх болов. Тэгээд Георг Шпейерийн институтэд ч ажил өрнөж гарчээ. Бердхайм нэлээд үрчийж хорчийж ядарч тонхилдсон хэдэн арван туслахынхаа хамт энэхүү эмийг өргөнөөр бэлтгэн гаргаж эхэлжээ. Жижигхэн лабораторидоо эфирийн аюултай уур дунд тэд өчүүхэн осол зэхий гаргавал хэдэн эрэгтэй эмэгтэй хүний аминд аюул учруулж болно гэдгийг сайтар ухамсарлан бүхэл бүтэн химийн фабрикийн ажлыг гүйцэтгэж байлаа. Учир нь сальварсан бол сайндаа сайн, муудаа муу эд мөний тулд харин Эрлих яав? гэвэл түүний бие бодисын солилцлын өвчинд нэрвэгдэн, өдрөөс өдөрт улам их янжуур татдаг болж, сүг сүүдэр мэт турсан бөлгөө. Эрлих эрүүл мэндийн лаагаа хугаст нь хүртэл шатаачхаж байлаа. 

	Георг Шпейерийн институтэд түүний эс байх газар гэж үгүй. Энэ хүн улам ч илүү гайхалтай байх ёстой санагдсан химийн шинэ шинэ нэгдлийг удирдан зохиолгоно. Түүний бие цөхрөлгүй гүйж харайх тулд Кадерейт хүртэл заримдаа түүнийг олж уулзахгүйд хүрдэг байжээ! Эрлих баяр хөөр болсон олон зуун захидал Марта Марккардтад хэлж бичүүлнэ. Сальварсаныг хэрэглэсэн бүх учрал тохиолын тухай мэдээллийг цуглуулна. Энэ мэтийг 1910 онд жаран мянган тунгаар зарцуулсан бөлгөө. Энэ мэдээллийг шүүгээний хаалганы дотор самбарт хадсан маш том цаасан дээр шувууны мөр шиг жижигхэн сарзгар үсгээр бичиж тэмдэглэнэ. Тэгээд энэ тэмдэглэлээ харах гэж заримдаа явган сууж заримдаа өлмий дээрээ өндийх хэрэг гардаг байлаа. Энэ бичиж тэмдэглэсэн зүйлийн дотор үнэхээрийн гайхалтай ер бишийн эдгэрэлтийн учир тохиол маш олноороо байхаас гадна уншихад онц таатай биш зүйл ч бий. Тэнд толгой эргэсэн, бөөлжсөн, хэрхэвч үхчихээргүй хүмүүст сальварсан тарьсны дараагаар хөл нь татсан, таталдсан, үхсэн зэргийг өгүүлсэн зүйл ч бий. Тэнд сальварсан тариулсны дараа толгой нь эргэсэн, бөөлжсөн, хөл нь татсан, таталдсан, тэр битгий хэл хэрхэвч үхчихмээргүй хүмүүс тариулсны дараа үхсэн зэргийн тухай өгүүлсэн байна. 

	Энэ хүндрэлийн учрыг олох гэж Эрлих хэчнээн ядаж цөхөн ажилласан гэнэ! Олон зуун туршлага хийсэн юм. Тарилга хийх техникийн хамаг нарийн ширийнийг сурвалжлагч нараасаа асуун асар их захидал харилцааг эрхэлнэ. Жаахан амарч зугаацах гэж үдшийн цагаар заримдаа хөзөр дэлгэн суухдаа хөзрийн зах дээр зарим дүгнэлтээ бичиж тэмдэглэнэ. Тэгэвч тэр хүн амар заяа огт үзэхгүй байжээ. Энэ золгүй тохиолдлуудын тухай дуртгал түүнийг салшгүй мөрдөн зовоож ялалтын баяр хөөрийг нь гутаажээ. Духан дээрх атираа нь гүн үрчлээ болов: Заримдаа хөгжөөнтэй хошигнолын цог гялбаад явчихдаг нүдэнд дулаахан бор нүдний аяга дор хөнхийн хөхрөв. 

	Тийнхүү мянга мянган хүнийг үхэл хатал, галзуурах солиорох зон олноосоо хөндийрөн хаягдах тэргүүтэн аюул гамшгаас гэтэлгэж байсан «606» гэдэг энэ эм хүнийг хэдэн арваар нь алдаг болжээ. Энэ дотор арзайлгам нууц Эрлих хэдийн сүүлчийн тамхиа татсанаас хойш арван хоёр жил өнгөрсний хойно одоо ч шийдэгдэлгүй шувтарлаа. 

	«606» гэдэг энэ нарийнаас нарийн эм түүнээс улам ч нарийн төвөгтэй байгуулалт бүхий хүний бие махбодтой химийн ямар харилцан үйлдэлд орном бол? Энэ тухай эдүгээ болтол тодорхой юм алга. Шидэт сум заримдаа хоёр тийшээ буудаж болохыг урьдаас харж чадалгүй алдаа гаргасныхаа төлөө Пауль Эрлих хүнд их энэл шаналлыг амссан бөлгөө. Гээ боловч нянгийн ангуучны содон хурц алдарт одон мичдийн дотроос хэн нь баахан мөрийтэй тоглогч биш байлаа даа? Ийм болохоор аймшиггүй шударга эрэлчин Пауль Эрлихийн тухай, түүнээс авралыг олсон олон мянган зовлонтны тухай бодвол ямар. Нянгийн ангуучин нараар эрс эргэлт гаргуулж, шидэт сум эрэхэд эрэх болгосон энэ цуцахыг мэдэхгүй алдарт мөрдөн мөшгөгчийг дурсан санацгаая. Учир юу вэ гэвэл үүнээс улам илүү үнэн зөв, аюул хөнөөлгүй шидэт сум цутгаж, энэ номд өгүүлэгдсэн гайтай түйтэй микроб-нянг газар дэлхийн хөрснөөс үүрд устган бүрмөсөн арилгах нянгийн шинэ ангуучид гарч ирнэ гэдэг нь нар дахиад л маргааш зүүнээс мандах болно гэдэгтэй адил мэтгээнгүй үнэн болой. 

	Хэрэв би чин үнэнээ эс өчиж төгсвөл энэ бүх үнэн түүх хараахан төгс биш болох бөлгөө

	Би өвгөн Левенгукээс аваад Пауль Эрлихийг хүртэл нянгийн бүх ангуучинд хайртай билээ. Би тэдэнд их нээлт хийж, хүн төрөлхтөнд буянт сайн үйл бүтээсний нь төлөө хайртай байдаг төдий биш ээ! Тэд надад сэрж сэтгэж, шаналж зовж байгаа амьд хүний хувиар улам ч ойр дотно, үнэтэй цэнтэй санагддаг юм. Би амьд хүний хувьд гэж ярьж байгаа учир бол тэд тус бүрийн дүр миний ой ухаанд хурц тодоор амьд мөнх байдаг бөгөөд миний тархи дурсан санахын чадвараа алдан алдтал амьд мөнх байхын учир болно. 

	 

	

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

Автоматаар үүсгэсэн тайлбар]



	



	1977 оны хэвлэл “ПОЛЬ ДЕ КРАЙФ : НЯНГИЙН АНГУУЧИН” номын Өмнөх үг: 
НЯНГИЙН АНГУУЧИД АЛДАРШИХЫН УЧИР

	Анагаах ухааны түүхийг өвчин эмгэг, шашинтай тэмцэж ирсний түүх гэж үзэж болно. Энэ утгаар нь хүн төрөлхтний түүхийн нэг хэсгийг өвчин эмгэг, түүний дотор халдварт өвчинтэй тэмцсэн түүх гэж үзэж болох биз ээ. Халдварт өвчин гэгч нь ганц цөөн хүнээр зогсохгүй бүхэл бүтэн омог, ястан, үндэстнийг хүртэл хүйс тэмтэрч (байгаль, ертөнцийг танин мэдэх чадвар дорой үед) далдын хүчинд шүтэж бишрэх үзлийг дэврэхэд нөлөөлсөн түүхтэй.

	Ер нь халдварт өвчин гэдэг үгийг сонсуут хэн бүхний сэтгэлд хар бууж зовнидог. Энэ ч аргагүй юм.

	Их зохиолч Д. Нацагдорж 40-өөд жилийн өмнө өвчний хор хөнөөлийн талаар

	 

	«Барьж болох биегүй 

	Байцаах шийтгэх эрхгүй 

	Дэлхий дээр дураар сэлгүүцэж 

	Тохиолдсон хүнийг сөнөөнө!»

	 

	гэж бичсэн билээ.

	Үнэхээр аливаа өвчин, түүний дотор халдварт өвчний хор уршиг хэчнээн их билээ! Халдварт өвчнийг үүсгэгч жирийн нүдээр олж харамгүй өчүүхэн хэр нь асар аюултай бичил биетэн чухам хаана байгаа бол хэмээн таамгаар эрэхэд бэрхтэй. Үүний нууцыг тайлах гэж хүн төрөлхтөн хэчнээн зууныг элээсэн билээ дээ. Өвчин үүсгэгч бичил биетнийг олж харж чадах дуран авайг бүтээсэн нь хүн төрөлхтний эрдмийн далайд нэгэн саруул цонх нээсэн үнэхээр гавьяатай бөгөөд бахархалтай үйлс болсон юм. Үүнээс үүдэн халдварт өвчний янз бүрийн бичил биетэн үүсгэдэг гэгчийг тогтоон баталсан нь амьд байгалийн танигдашгүй нууцад нэвтрэх гэрэлт зам, материалист шинжлэх ухааны маш том ололт, судлан шинжлэх, танин мэдэхийн нэгэн талбар, бичил амь судлалын ухаан үүсэж хөгжихийн эх үүсвэр болсон нь мэдээж билээ.

	Ямар нэг халдварт өвчин үүсгэгчийг хаанахын хэн, хэдийд нээж тогтоосон нь шинжлэх ухааны чухал нээлт болоод зогсоогүй өвчин эмгэгийг ялан дийлэхийн нэг шинэ ололт болсон байна. Чухамхүү ямар ямар өвчин үүсгэгчийг аль орны хэн гэгч хүн унтах нойр, ууж идэхээ умартан биеийн түмэн алжаалыг амсан хэрхэн ажиглан шинжилж баярлах, гутрахын түмэн жаргал зовлонг амсаж байж нээн тогтоож шинжлэх ухаанд ямархан шинэ мөр гаргасныг эргэн харахад нэн сонин. Ер нь тэд ёстой л «тархиа ширгэтэл, шөрмөсөө сунатал» сууж хөдөлмөрлөж шинжин судалж байсан нь сонирхолтой бүлгээ.

	Хүн төрөлхтний ширгэшгүй булаг, яндашгүй арвин далай эрдэм соёл, шинжлэх ухаанд шинэ мөр гаргагчдын дотор халдварт өвчний үүсгэгчийг нээсэн, эмчилж анагаах шинэ эм бүтээсэн, тогтоож оношлох, урьдчилан сэргийлэх арга бий болгосон хүмүүс хүндтэй суурь эзэлдэг. Эдний тухай уран зохиолын хэлбэрээр ч бичиж болдог, нийтлэлийн хэлбэрээр ч бичиж болдог, эсвэл хоёулыг хослуулан бичиж ч болдог аж. Ийнхүү уран зохиол-нийтлэлийн хэлбэрээр бичих нь зохиолчоос өндөр уран чадвар, тухайн бичих шинжлэх ухааны гүн гүнзгий мэдлэгийг зүй ёсоор шаарддаг байнам. Дэлхийн уран зохиол, эрдэм шинжилгээ нийтлэлийн утга зохиолын арвин санд олон арван шилдэг ном хуримтлагдсаны нэг нь «Нянгийн ангуучин» хэмээх эл ном мөн гэдгийг дэлхий дахинаар нэгэнтээ зөвшөөрчээ.

	Уг номыг зохиогч Поль де Крайф буюу Де Крюи бол (1890— 1971) АНУ-ын Мичиган муж улсын Зеленд төрж, Мичиганы их сургуулийн анагаах ухааны ангийг 1914 онд дүүргэж Нью-Йорк хотноо Рокфеллерын хүрээлэнд нян судлагч-эрдэмтнээр ажиллаж эрдэм шинжилгээ, уран бүтээлийнхээ замыг нээсэн хүн юм. Тус хүрээлэнд ажиллаж байхдаа нянгийн хувьсах чанарын талаар сонирхолтой ажил хэвлүүлснээс гадна эрдэмтдийн ажлын тухай «Манай орны анагаах ухааны зүтгэлтэн» гэдэг найрууллын ном бичжээ. 1922 оноос капиталист нийгэмд зовлон эдэлж явдаг сэхээтний нэгэн адил гашуун зовлон амсаж арга буюу эрдэм шинжилгээнийхээ ажлыг бүрмөсөн орхиж, уран зохиолын ажлаа улам эрчимжүүлснээр бичил амь судлалын түүх, энэхүү ухаанд гавьяа байгуулж шинэ нээлт хийгчдийн амьдрал, бүтээлийг нарийвчлан нягтлан судалсны дүнд «Нянгийн ангуучин» гэдэг алдарт номоо туурвисан нь Америкийн эрдэм шинжилгээ уран сайхны утга зохиолын тулганы чулууг тавилцсан том бүтээл болсон гэж үздэг байна. Учир нь хүн төрөлхтний өмнө гайхамшигт сонин нээлт хийсэн гавьяат хүмүүсийн амьдрал бүтээлийн нь үнэн баримт энэхүү номд яруу сайхнаар тод томруун үлджээ.

	Ер нь Поль де Крайф уран бүтээлийнхээ эхэн үед хүн төрөлхтний дайсан болсон өвчин үүсгэгчдийг нээгчид, эм нээгчдийн хөдөлмөрийг харуулсан «Өлсгөлөнтэй тэмцэгчид» (1928 он, орос хэлнээ 1937 онд орчуулсан), «Үхэлтэй тэмцэгчид» (1932 он, орос хэлнээ 1936 онд орчуулсан), «Амьдралын төлөөх тэмцэл» (1938, 1941 онд орос хэлнээ орчуулсан), «Ухаангүй байдалтай тэмцэх нь» (1957, 1960 онд орос хэлнээ орчуулсан), «Тэдэнд амьдрал хэрэггүй гэж үү?» (1936, 1937 онд орос хэлнээ орчуулсан) зэрэг уран сайхан эрдэм шинжилгээний нийтлэг олон сайхан ном туурвисан юм.

	Поль де Крайф бол фашизмыг эсэргүүцэгч, дайныг үзэн ядагч энэрэнгүй сайхан сэтгэлтэй эмч, зохиолч, нийтлэгч хүн байлаа. Тэрээр Америк тивд В. И. Лениний тухай олонтоо магтан бичсэн хүний нэг юм. Уран бүтээлийнхээ эхэн үедээ хүн төрөлхтний дайсан элдэв халдварт өвчнийг үүсгэгч бичил биетэн хэмээн үздэг байсан бол 1920—1930-аад оноос капиталист нийгэм бол олон эмгэг өвчний шалтгаан болдог, хүнлэг биш байдлын уурхай болдгийг өөрийн хурц дайчин уран бүтээлээрээ шүүмжилж эхэлсэн байна. Америкийн 1929—1933 оны хямралын дараа «өлсгөлөн, олон янзын өвчин хийгээд үхлийн шалтгаан нь зөвхөн аюулт нян төдийгүй, эх орны эд агуурсын маш их боломжийг эзэмшигч эздээс үүсгэсэн нийгмийн шарханд бий» гэсэн дүгнэлтийг зохиолч хийжээ. Тэгснээрээ Де Крайф АНУ-ын эрүүлийг хамгаалах ажлыг сайжруулахын төлөө цуцалтгүй тэмцэгч нийгмийн зүтгэлтэн байжээ.

	Тэрээр 1940 онд «Эрүүл мэнд баялаг мөн» гэдэг ном бичсэн юм.

	Де Крайф амьдралынхаа сүүлийн жилүүдэд өөрийн амьдрал, үзэл бодол, хүсэл тэмүүллээ илэрхийлсэн «Хүчтэй салхи» гэдэг ном туурвиж 1962 онд хэвлүүлсэн билээ.

	1926 онд анх нийтлэгдсэн «Нянгийн ангуучин» хэмээх бүтээлийг дэлхийн олон орон эх хэлээрээ орчуулсны дотор ЗХУ-д 1927, 1957 онд 2 удаа хэвлэсэн байна. Энэ хүн, хүн төрөлхтөнд нянгийн ангуучдын эрэлхэг хөдөлмөр, эрэмгий зориг, сайн муу талыг нь илэн далангүй бичиж үлдээснээрээ эрдэм шинжилгээ, туршлага сорилын бартаат замаа нэгэнт эхэлсэн буюу эхэлж байгаа, эхлэхийг завдан буй өргөн олон нөхдөд ихэд ач тустай үйлс бүтээжээ. Мөн энэ ном шинжлэх ухаан нийтлэлийн зохиол бичигчдэд сайхан үлгэр жишээ болох нь лавтай. Нянгийн ангуучдын алдар нэр нь мөнх, ажил үйлс нь гавьяатай, бахархалтай, дуурайлтай билээ. Иймээс ч өргөн олон уншигч нартаа толилуулж буй энэхүү ном шинжлэх ухааны хөдөлшгүй баримт, маргаангүй үнэн, уран сайхны нягт нямбай боловсруулалтаараа бүр ч гайхамшигтай юм. Манай оронд энэ ном 1936—1937 онд хоёр дэвтрээр анх хэвлэгдэж уншигчдын хүртээл болсон юм. Эл орчуулга баахан хураангуй болсны дээр одоо нэгэнтээ олдохоо больж ховордсон учир Улсын хэвлэлийн нэгдсэн редакцаас эрхлэн 1957 оны орос эхийг түшиглэж хэл бичгийн ухааны дэд эрдэмтэн зохиолч Ш. Гаадамба, малын их эмч, нян судлагч Д. Дандий нарын орчуулсныг профессор Г. Жамбын редакторласнаар дахин хэвлэж байна. Орчуулагчид, редактор нарын хэн хэн нь зохиогчийн санаа, зохиолын амт шимттэй зүйлийг эх хэлнээ аль болох төгс буулгах гэж мэрийснийг талархахын ялдамд нянгийн ангуучдын гавьяа үйлсийг алдаршуулан дуулсан энэ зохиол нь манай уншигчдын сэтгэлд шинэ мэдлэг, сайхан бодол, эргэцүүлэл үлдээнэ гэдэгт итгэл төгс байна.

	Хүн төрөлхтөнд ашигтай гавьяа нээлт хийсэн гайхамшигт хүмүүсийн тухай бичих, орчуулах нь манай нийтлэгч, сэтгүүлч, зохиолч, эмч мэргэжилтэн бүрийн эрхэм үүрэг болой. Хүн төрөлхтөнд шинэ зүйл нээж гавьяа байгуулсан, эгэл жирийн боловч гайхамшигт хүмүүсийн бэрхшээлтэй бөгөөд бахархалтай үйлсийг цаг тухайд нь тэмдэглэн авч хойч үеийнхээ уншигчдадаа туурвин үлдээх нь бас л нэг гавьяа юм.

	«Алт удах тусмаа өнгө ордог» гэж манайхан ярьдаг. Үүн лүгээ адил өнөөдөр анхаарал татахгүй зүйлс хожим «эрээд олохгүй эрдэнэ, сураад олдохгүй сувд» болохын алийг тэр гэхэв. Цагийн сорилтыг даван туулсан тийм сувд эрдэнийн нэгэн хэлхээг уншигч танаа өргөн барья. Энэхүү номын чанар чансаа, орчуулга чухам ямар болсныг уншигч та тунгаан шүүтүгэй!

